
ᑐᓴᒐᒃᓴᖅ # 

 
ᑲᓇᑕᐅᑉ ᒐᕙᒪᑖᓵᖓ ᓱᓕᓂᕋᐃᓚᐅᖅᐳᖅ $150-ᒥᓕᐊᓐᑖᖅᑎᑦᑎᓛᕐᓂᕐᒥᓂᒃ ᑲᓇᑕᐅᑉ 

ᐱᒋᐊᖅᑎᑦᑎᓂᖓᓂᒃ ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ 2007-2008  
 

ᐋᑐᕚ, ᓯᑕᒻᒥᖅ, ᒫᑦᓯ, 2007 – ᖁᕕᐊᓲᑎᒋᔭᐅᔭᖅᑐᖅᖢᓂ ᑲᓇᑕᒥ ᐃᓅᓯᕆᔭᐅᔪᓄᑦ ᑕᑯᔭᒐᖃᕐᕕᖕᒥ, 
ᒑᑐᓅᒥ,  ᔨᒻ ᐳᕋᓐᑎᔅ, ᒥᓂᔅᑕᒋᔭᐅᔪᖅ ᐃᓄᓕᕆᔨᑐᖃᒃᑯᓐᓄᑦ ᐊᒻᒪᓗ ᒐᕙᒪᑐᖃᒃᑯᓐᓄᑦ 
ᐅᖃᓪᓚᒃᑎᒋᔭᐅᓪᓗᓂᓗ ᐊᓪᓚᖓᔪᓄᑦ ᐊᒻᒪᓗ ᐊᓪᓚᐅᓂᕐᒥᓂᒃ ᐃᓕᓴᕆᔭᐅᔾᔪᑎᖃᙱᑦᑐᓄᑦ, 
ᐃᓕᓴᕆᔭᐅᓯᒪᔪᒥᒃ ᐱᒋᐊᖅᑎᓚᐅᖅᐹ ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ 
2007-2008 ᑲᓇᑕᒥ ᐊᒻᒪᓗ ᓱᓕᓂᕋᐃᓚᐅᕆᓪᓗᓂ $150-ᒥᓕᐊᓂᒃ ᒐᕙᒪᑐᖃᒃᑯᑦ 
ᑮᓇᐅᔭᖅᑖᖅᑎᑦᑎᓛᕐᓂᖏᓐᓂᒃ ᒐᕙᒪᑐᖃᒃᑯᓐᓄᑦ ᐱᓇᓱᒍᑕᐅᓪᓚᕆᒃᑐᒥᒃ ᐱᓕᕆᐊᒥᓄᑦ ᐱᔾᔪᑎᒋᓪᓗᒍ 
ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ. 
 
ᑕᐅᓴᖏᓐᓃᑦᑐᑦ ᖃᐅᔨᓴᖅᑎᑦ ᐃᓚᐅᖃᑕᐅᓪᓗᑎᒃ, 60 ᐅᖓᑖᓂᑦ ᓄᓇᓂᙶᖅᓯᒪᔪᓂᒃ,  
ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ 2007-2008 ᐊᖏᓛᖑᓪᓗᓂ 
ᓯᓚᕐᔪᐊᓕᒫᒧᑦ ᐱᓕᕆᐊᒃᓴᐅᕗᖅ ᐱᔾᔪᑎᖃᖅᑐᒥᒃ ᖃᐅᔨᓴᕐᓂᕐᒥᒃ ᓯᓚᕐᔪᐊᑉ ᐅᑭᐅᖅᑕᖅᑐᖏᓐᓂᒃ. 
 
ᓇᓗᓇᐃᖅᓯᓪᓗᓂ ᒐᕙᒪᑐᖃᒃᑯᑦ ᐃᑲᔪᕐᓂᕆᔭᖓᓂᒃ, ᒥᓂᔅᑕ ᐳᕋᓐᑎᔅ ᐅᖃᓚᐅᖅᐳᖅ 44-ᖑᓪᓗᑎᒃ 
ᑲᓇᑕᒥ ᖃᐅᔨᓴᕐᓂᕐᒧᑦ ᐱᓕᕆᐊᒃᓴᑦ ᓂᕈᐊᖅᑕᐅᓚᐅᖅᐳᑦ ᑮᓇᐅᔭᖅᑖᖅᑎᑕᐅᓂᕐᒧᑦ 
ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᓄᑦ ᒐᕙᒪᑐᖃᒃᑯᓐᓂᑦ.  ᑕᒪᕐᒥᒃ 
ᐱᓕᕆᐊᒃᓴᑦ ᓂᕈᐊᖅᑕᐅᔪᑦ ᒪᓕᒃᐳᑦ ᓇᓕᖏᓐᓂᒃ ᒪᕐᕉᖕᓂᒃ ᐱᒻᒪᕆᐅᓛᕆᔭᐅᔫᒃ ᒐᕙᒪᑐᖃᒃᑯᑦ 
ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᓂ ᖃᐅᔨᓴᕐᓂᕐᒧᑦ 
ᐱᓕᕆᐊᒃᓴᐅᔪᒥᒋᖏᓐᓄᑦ, ᐱᓗᐊᖅᖢᓂ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐊᒃᑐᖅᑕᐅᔪᑦ ᐊᒻᒪᓗ 
ᓱᖏᐅᔾᔨᓂᖅ, ᐊᒻᒪᓗ ᐋᓐᓂᐊᖃᙱᓐᓂᖏᓐᓄᑦ ᐊᒻᒪᓗ ᐃᓗᓯᖃᑦᑎᐊᕐᓂᖏᓐᓄᑦ ᓄᓇᓖᑦ ᐅᑭᐅᖅᑕᖅᑐᒥ.  
 
ᐊᓯᖏᑦ ᐱᓕᕆᐊᒃᓴᐅᔪᑦ ᐱᑕᖃᖅᑎᑦᑎᓂᐊᖅᐳᑦ ᐱᒻᒪᕆᐅᔪᓂᒃ ᑎᑎᕋᖅᑕᐅᓯᒪᔪᓂᒃ ᖃᐅᔨᓴᖅᑕᐅᓂᒃᑯᑦ 
ᐊᐅᓚᑕᐅᑎᑦᑎᓂᕐᒥᒃ, ᐊᒻᒪᓗ ᐃᑲᔪᖅᓱᖅᑕᐅᔪᓐᓇᖅᑎᑦᑎᓂᕐᒥᒃ ᖃᐅᔨᓴᕐᓂᕐᒧᑦ 
ᐱᔪᓐᓇᐅᑎᑖᖅᑎᑦᑎᕙᒃᑐᓂᒃ ᐃᓕᖓᕗᓪᓗ ᑐᕌᖅᑎᑕᐅᔪᓄᑦ ᑲᓇᑕᒥᐅᑕᓕᒫᓄᑦ, ᐱᓗᐊᖅᑐᒥ ᒪᒃᑯᒃᑐᑦ 
ᐊᒻᒪᓗ ᐅᑭᐅᖅᑕᖅᑐᕐᒥᐅᑕᑦ. ᐱᓕᒻᒪᒃᓴᕐᓂᒃᑯᑦ ᐊᒻᒪᓗ ᓴᓇᓂᒃᑯᑦ ᐱᔪᓐᓇᕐᓂᓕᒫᕆᔭᐅᔪᓂᒃ 
ᐱᖁᖅᐸᓪᓕᐊᑎᑦᑎᕗᒍᑦ ᓴᙱᔪᒥᑦ ᓯᕗᓂᒃᓴᑦᑎᓐᓄᑦ ᐅᑭᐅᖅᑕᖅᑐᒥ ᖃᐅᔨᓴᖅᑎᐅᓛᖅᑐᓂᒃ ᐊᒻᒪᓗ 
ᐱᐅᓯᕚᓪᓕᕈᑕᐅᓪᓗᓂ ᐱᔪᓐᓇᕐᓂᕆᔭᐅᔪᓂᒃ ᖃᐅᔨᓴᕐᓂᕐᒧᑦ ᐅᑭᐅᖅᑕᖅᑐᒥ.  
 
“ᐅᑭᐅᖅᑕᖅᑐᑦᑎᓐᓂ ᖃᓄᐃᑦᑐᖃᕐᓃᑦ ᐱᒻᒪᕆᐅᔪᓂᒃ ᐊᒃᑐᖅᓯᒪᓂᖃᓪᓚᕆᖕᒪᑕ ᑲᓇᑕᒥ ᐊᒻᒪᓗ 
ᓯᓚᕐᔪᐊᕐᒥ,” ᐅᖃᓚᐅᖅᐳᖅ ᐳᕋᓐᑎᔅ. “ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ 
ᐱᑕᖃᖅᑎᑦᑎᕗᖅ ᓴᙱᔪᕐᔪᐊᕐᒥᒃ ᐱᔪᓐᓇᕐᓂᕆᔭᐅᔪᒥᒃ ᑲᓇᑕᒧᑦ ᐊᓯᖏᓐᓂᒃ ᓄᓇᕐᔪᐊᕐᒥᙶᖅᑐᓂᒃ 
ᐋᔩᖃᑎᖃᕆᐊᒃᓴᖅ, ᑲᑎᖅᓱᐃᔭᕆᐊᒃᓴᖅ ᐱᒻᒪᕆᐅᔪᓂᒃ ᑎᑎᕋᖅᓯᒪᔪᓂᒃ ᖃᐅᔨᓴᖅᑕᐅᓂᑯᓂᒃ, ᐊᒻᒪᓗ 



 
 

ᓄᑖᓂᒃ ᖃᐅᔨᒃᑲᐃᔾᔪᑎᓕᐅᕐᓂᕐᒥᒃ ᐊᑐᖅᑕᐅᔪᓐᓇᖅᑐᒥᒃ ᓴᐳᒻᒥᔭᐅᓂᖓᓄᑦ ᐊᕙᑎᕗᑦ ᐊᒻᒪᓗ 
ᐃᓗᓯᖃᑦᑎᐊᕈᑕᐅᔪᓂᒃ ᑲᓇᑕᒥᐅᑕᕐᓂᒃ.”  
 
25%-ᑲᓴᐅᓂᖓᓄᑦ ᐅᑭᐅᖅᑕᖅᑐᖅ ᑲᓇᑕᐅᑉ ᓄᓇᖁᑎᒋᔭᖓᓃᓐᓂᑯᐊᓄᑦ, ᑲᓇᑕ ᐸᕐᓇᒃᐳᖅ 
ᖃᓄᐃᓕᐅᕐᕕᒋᔭᐅᒐᔪᓛᖑᕐᒧᑦ ᐱᔾᔪᑎᒋᓪᓗᒍ ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ 
ᐊᕐᕌᒍᖓᑦ 2007-2008.    
 
“ᑲᓇᑕᒥᐅᑦ ᐅᐱᒍᓱᓪᓗᐊᖅᐳᑦ ᓯᓚᕐᔪᐊᕐᒥ ᓯᕗᓕᐅᖅᑎᐅᖃᑦᑕᕐᓂᐊᕐᓂᑦᑎᓐᓄᑦ ᐱᔾᔪᑎᒋᓪᓗᒍ 
ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ. ᐃᑲᔪᖅᑎᑦᑎᑎᑉᐸᕗᑦ 
ᓯᕗᓕᐅᖅᑎᐅᖁᑎᕗᑦ ᖃᐅᔨᓴᕐᓂᕐᒧᑦ ᐊᒻᒪᓗ ᑐᙵᓵᕆᔨᐅᓪᓗᑕ ᓯᓚᕐᔪᐊᓕᒫᒥ ᐊᔪᙱᓛᕆᔭᐅᔪᑦ 
ᖃᐅᔨᓴᖅᑎᓂᒃ,” ᐅᖃᓚᐅᖅᐳᖅ ᐄᐊᓐ ᓲᑦᔅ, ᐃᒃᓯᕙᐅᑕᕆᔭᐅᔪᖅ ᑲᓇᑕᐅᑉ ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ 
ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᓄᑦ ᑐᑭᒧᐊᒃᑎᑦᑎᔨᑦ ᑲᑎᒪᔨᕋᓛᖏᑦ. “ᑲᓇᑕ 
ᐱᓕᕆᔨᒻᒪᕆᐅᓚᐅᕆᕗᖅ ᓯᕗᓪᓕᖅᐹᒥ ᐃᓄᑐᐃᓐᓇᕐᓅᖓᔪᓂᒃ ᐃᓚᖃᖅᑎᑦᑎᓂᐊᖅᐳᖅ ᓯᓚᕐᔪᐊᓕᒫᒥ 
ᐱᔾᔪᑕᐅᑎᓪᓗᒍ ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ, 
ᐅᑭᐅᖅᑕᖅᑐᕐᒥᐅᓂᒡᓗ ᐱᕚᓪᓕᖅᑎᑦᑎᓂᖅᑖᖅᑎᑦᑎᓛᖅᖢᓂ ᖃᐅᔨᓴᕐᓂᐅᔪᓂᑦ.” 
 
ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ 2007-2008 ᓯᕗᓪᓕᖅᐹᖑᕗᖅ 
ᐊᕐᕌᒍᑦ 50ᑦ ᐅᖓᑖᓂᑦ ᑕᐃᒪᐃᑦᑐᒥᒃ ᐱᒋᐊᖅᑎᑕᕐᖓᖅᖢᓂ ᐊᒻᒪᓗ ᓯᑕᒻᒥᕆᔭᐅᑐᐃᓐᓇᖅᖢᓂ 
ᑕᐃᒪᙵᓕᒫᖅ. ᐊᔾᔨᑲᓴᖓ ᑭᖑᓪᓕᖅᐹᕆᔭᐅᓚᐅᖅᑐᖅ, ᓯᓚᕐᔪᐊᕐᒥᐅᑕᖃᑎᒌᒃᑐᑦ ᓄᓇᐅᑉ ᓴᓇᓯᒪᓂᖓᓄᑦ 
ᐊᕐᕌᒍᖓᑦ 1957-1958-ᒥ, ᐃᑲᔪᓚᐅᖅᐳᖅ ᑎᑭᑕᐅᓂᖓᓄᑦ ᐊᑯᓐᓈᕐᓅᖓᔪᑦ ᐊᑐᓕᖅᑎᑕᐅᓪᓗᑎᒃ 
ᓯᕗᓪᓕᖅᐹᑦ ᓯᓚᕐᔪᐊᑉ ᖁᒻᒧᐊᒃᑎᑕᐅᓯᒪᔭᖏᓐᓄᑦ, ᐊᒻᒪᓗ ᑭᖑᓂᐊᒍᑦ ᓂᕈᐊᕈᑕᐅᓕᖅᑎᑕᐅᓚᐅᖅᐸᖓ 
ᓄᓇᕐᔪᐊᑉ ᐊᑖᓄᑦ ᐊᖏᕈᑎ 1961-ᒥ. 
 
“ᐃᓯᖅᐸᓪᓕᐊᑎᑦᑎᑎᓪᓗᒍ ᓴᕆᒪᓇᖅᑐᒥᒃ ᖃᐅᔨᓴᕐᓂᒃᑯᑦ ᑲᔪᓯᓂᖃᑦᑎᐊᖅᓯᒪᔪᒥᒃ, ᑖᓐᓇ 
ᓯᓚᕐᔪᐊᕐᒥᐅᑕᐅᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ ᐅᖃᓪᓚᖃᑎᒌᑦᑎᐊᕐᓂᕐᒥᒃ 
ᓴᙱᒃᑎᒋᐊᖅᑎᑦᑎᓂᐊᖅᐳᖅ ᐊᒻᒪᓗ ᑐᑭᓯᐅᒪᓂᕐᒥᒃ ᑲᓇᑕᒥᐅᓄᑦ ᐅᑭᐅᖅᑕᖅᑐᒥ ᐊᒻᒪᓗ 
ᐊᓯᖏᓐᓄᑦ ᐊᕕᒃᑐᖅᓯᒪᔪᓄᑦ ᐊᒻᒪᓗ ᓄᓇᒋᔭᐅᔪᓄᑦ,” ᐅᖃᓚᐅᖅᐳᖅ ᐃᓱᓕᔾᔪᑎᒋᓪᓗᓂᐅᒃ ᒥᓂᔅᑕ 
ᐳᕋᓐᑎᔅ.  

ᖃᐅᔨᒋᐊᒃᑲᓐᓂᕈᒪᒍᕕᑦ, ᐅᖄᓚᒡᕕᒋᓗᒍ: 
 


